
    

ಕಕ್ಕೆಲಾ ಕುದುಕೆಲಾ

✍️ಕೌಡೂರು ನಾರಾಯಣ ಶೆಟ್ಟಿ ಇಟೆಲಿ.

ಒಂಜಿ ಕಕ್ಕೆ ಇತ್ಂಡ್. ಕಕ್ಕೆಲು ಪುಂಡು ಕಟ್ ದ್ (ಗುಂಪುಡು) ಇಪ್ಪುನು, ಉಂದು
ಒಂಜೆ ದಾನಿ ಆಂಡ್? ಉಮ್ಮಾ? ಒಲ್ಲಾ ಜಾತಿಡ್ದ್ ಪಿದಾಯಿ ಪಾಡ್ದೆರಾ? ಇ
ಮಂಗನಗಲೆನ ಪುಂಡುಡು ಇತಿನ ಮಂಗೆ ಮಿನಿ ಗೆಲ್ಲ್ ಡ್ದ್ ಗೆಲ್ಲ್ ಗ್, ಮರಡ್ದ್
ಮರಕ್ಕ್ ಲಾಗಿನಗ ಕೈ ತತ್ತ್ ಬೂರುಂಡ ಬೊಕ್ಕ ಅವು ಪುಂಡುಡ್ದ್ ಪಿದಾಯಿಗೆ.
ಬೂರ್ನಗ ಕೈಟ್ ಒಂಜಿ ಇರೆ ಆಂಡಲಾ ಇಪ್ಪೊಡ್ಗೆ. ಇಜ್ಜಿಡ ಔಟ್. ಅಂಚ ಒಂಟಿ
ಮಂಗೆ ಮರಟ್ ತೋಜಿಂಡ ಜೋಕುಲು ಇ ಕತೆ ಪಂದ್, ಜಾತಿದಾಂತಿ ಮಂಗೆ
ಪನೊಂದು ಇತ್ತ. ಯಾನ್ ದಾನೆ ಮಂಗೆನಾ ಇ ಕತೆ ಪೂರಾ ನಂಬರೆ? ಅಂಚ ಇ
ಕಕ್ಕೆಲಾ ಜಾತಿ ದಾಂತಿನವ್ವ ದಾನ್ನ, ಸಂಕ್ರಾಯ ಆಚಾರಿಲಕ್ಕ (ಆರ್ ಜಾತಿದಾಂತಿನ
ಆಚಾರಿಗೆ). ಆ ಕಕ್ಕೆಗ್ ಒರ ಒಂಜಿ ಮಲ್ಲ ಮಾಸದ ತುಂಡು ತಿಕ್ಂಡ್ ಗೆ. ತಿಕ್ಕಿನಾ,
ಕಂಡಿನಾ ಏರೆ ಗೊತ್ತು. ಆ ಮಾಸದ ತುಂಡುನು ಪರ್ನಾಮೊಡು (ಆರಾಮೊಡು)
ತಿನ್ಕ ಪಂದ್ ನ್ಯಾಲ ಗೋಲಿದ ಮರತ ತರೆಕ್ ರಾದ್ ಪೋದು ಕುಲ್ಲುಂಡು,
ಕೊಕಾಯಿಡ್ ತುಂಡು ಪಸೊಂದು. ಉಂದೇನ್ ಒಂಜಿ ಕುದುಕೆ ತೂಂಡು. ತೂದು
ಬಾಯಿಡ್ ಜೊಲ್ಲೆ ಅರಿಂಡ್ ಕುದುಕಗ್. ಎಂಚಾಂಡಲ ಆ ಮಾಸೊನು ಕಕ್ಕೆಗ್
ಮೋಸ ಮಲ್ತ್ ತಿನೊಡು ಪಂದ್ ಅಲೋಚನೆ ಮಲ್ತ್ಂಡ್. ಮರತಡಿಗ್ ಪೋದು
ಮಿತ್ತಂಗದ್ ಕುದುಕೆ ಪಂಡ್ " ಒ ಏರವು, ಕಾಕರಾಜೆ, ಬಾರಿ ಅಪರೂಪ
ಮಾರಾಯ. ಇಂಚಂಪ ಕಣ್ಣ್ಡ್ ಕಾರ್ ಡ್ ತುವ್ವರೆ ಇಜ್ಜ, ಅರ್ತಿದ ಪೂ ಆಯ". ಕಕ್ಕೆ
ಒರ ಕಕ್ಕಾಬಿಕ್ಕಿ ಆಂಡ್, ಎರೆಡ ಪಾತೆರುನು ಉಂಬೆ ಪಂದ್. ನಾಲ್ ಸುತ್ತ
ತಿರ್ಗಂಡ್ ಐತ ಬಿದ್ದ್ ಕನ್ನ್ ನ್, ಎರ್ಲಾ ತೋಜುಜೆರ್. ಕುದುಕೆ ಒಡಿಗಡಿದಾಂತೆ
ಪನೊಂದು ಉಂಡು "ಇ ಬತ್ತಿನೇ ಬತ್ತಿನಿ ಇ ಕಾಡ್ ಗ್, ಅರೆ ಬೇಸಡ್ ಬರ್ಸ
ಬತಿಲೆಕ್ಕ ಆಂಡ್. ಕಾಡ್ ಗ್ ಕಾಡೇ ಸಂಬುರ್ಮದ ಉಚ್ಚಯ ಮಲ್ತೊಂದು
ಉಂಡು".



ಕಕ್ಕೆಗ್ ದಾಲಾ ಗೌಜಿ ಗದ್ದಲ, ಕೊಂಬು ವಾದ್ಯ ಕೇನೊಂದಿಜ್ಜಿ, ಆಂಡ ಕುದುಕನ
ಪಾತೆರ ಕೆಬಿ ಕೊರ್ದ್ ಕೇನೊಂದು ಉಂಡು. ಕುದುಕೆ ಕುಡ ಪಂಡ್ "ಆಹಾ ಆಹಾ
ಎತೊಂಜಿ ಪೊರ್ಲುದ ರೂಪ ನಿನ್ನ. ಐಯಿಟ್ಲಾ ಪಕ್ಕಿಗ್ ರೆಂಕೆದ ಬಲಗೆ, ಆ ರೆಂಕೆದ
ತುಯಿ ಎಂಚ ಮೆಂಚುಡು. ಗಾದೆ ಪಂಡಿಲಕ್ಕ "ಕಕ್ಕೆಡ್ದ್ ಕಪ್ಪು, ನೀರ್ ಡ್ದ್ ತೆಲ್ಪು"
ಇಜ್ಜಿಗೆ. ಆತೊಂಜಿ ಕಪ್ಪುದ, ಕಾವೂರ ಕರಿಯ ಪಟ್ಟೆದಲ್ಕ ಇತ್ತಿನ ಮೆಯಿತ ಬನ್ನ.
ರೂಪೊಡು ಮಾತ್ರ ಅತ್ತ್ ಸೊರೊಟುಲಾ ಮಿಗಿಲಾಯಿನ ಸೊರಗೆ. ಆ ಕುಯಿಲ್
(ಕೋಗಿಲೆ)ದ ಪಿಯಂವ್ ಗ್ ಪಾರೊಡೇ ಪದ ಕಲ್ಪಾವುನಿ ನಿಗುಲು ಅತ್ತಾ? ಕಾಡ
ಮುರ್ಗೊಲು, ಪಕ್ಕಿ ಪರನೆಲು ಕೆಬಿ ಅರತ್ ದ್, ಬಾಯಿ ಜತ್ತ್ ದ್ ಮಿತ್ತ್
ಅಂಗಾದ್ ಕಾತೊಂದು ಉಲ್ಲ, ನಿನ್ನ ಪಾಡ್ದೊನೊಗು. ಪದ ಕೇಂಡ್ ದ್ ಮೈ
ಮರ್ಲ್ ದ್ ನಲಿಪರೆ ಉಲ್ಲೆರ್. ಒಂಜಿ ಪದ ಪನಯನಾ?"ತನ್ಕೆ ತೆರಿಯಂದಿನ
ತನ್ನ ಗುಣವಿಶೇಷಣೊಲೆನ್ ಕುದ್ಕ ಬಾಯಿಡ್ದ್ ಕೇಂಡಿನ ಕಕ್ಕೆಗ್ ಬಾರಿ ಕುಸಿ
ಆಂಡ್. ಪದ ಪಂಡ್ "ಕಾವ್ ಕಾವ್", ಕೊಕಾಯಿ ಅಗತಿನೇ, ಮಾಸದ ತುಂಡು
ಪುಲ್ಕ ಬೂರ್ಂಡ್ ಕುದುಕ ಬಾಯಿಗ್. ಮಾಸೊನು ಸಜ್ಜಿಡೆ ಅಗ್ಗಿದ್ ದಿಂಗ್ಂಡ್
ಕುದ್ಕೆ, ಮಿತ್ತ್ ಇತಿ ಕಕ್ಕೆನ್ ತೂದು ತೂದು ತೆಲಿತ್ಂಡ್. ಕಕ್ಕೆಗ್ ಮಂಗೆ ಆಯಿನ
ಗೊತ್ತಾನಗ ತಡ ಆಂಡ್. ಒಂಜಿ ತುಂಡು ಮಾಸ ಪೊಂಡಲಾ, ಒಂಜಿ ಎಡ್ಡೆ ಬುದ್ದಿ
ಕಲ್ತ್ಂಡ್. ಎರೆನಾಂಡಲಾ ನಂಬುಲೆ ಇ ಠಕ್ಕನ್, ಕುದುಕನ್ ನಂಬಡೆ ಪಂದ್ ಆ
ಕಾಡೊರ್ಮೆ ಕಡೆರ್ಂಡ್.


